
Perfformiad yr holl ymgeiswyr ar draws y cwestiynau

Teitl y cwestiwn N Sgôr gymedrig GS Marc uchaf Ff H Cynnig %
1 280 35.5 10.3 60 59.2 100
2 280 31.3 8.4 50 62.7 100
3 280 26.5 9.1 50 53 100

Sticky Note
Rhif y cwestiwn fel arfer

Sticky Note
Nifer yr ymgeiswyr sy’n ceisio ateb y cwestiwn

Sticky Note
Cyfrifir y sgôr gymedrig trwy adio sgorau'r ymgeiswyr unigol a'u rhannu â chyfanswm nifer yr ymgeiswyr. Os bydd yr ymgeiswyr i gyd yn cyflawni'n dda ar eitem arbennig, bydd y sgôr gymedrig yn agos at yr uchafswm marciau. I'r gwrthwyneb, os bydd ymgeiswyr yn gyffredinol yn cyflawni'n wael ar yr eitem bydd gwahaniaeth mawr rhwng y sgôr gymedrig a'r uchafswm marciau. Bydd cymharu'r marciau cymedrig yn syml yn dwyn sylw at yr eitemau hynny sy'n cyfrannu'n arwyddocaol at berfformiad cyffredinol yr ymgeiswyr. Fodd bynnag, gan nad oes i bob eitem yr un uchafswm marciau, arwydd rhannol yn unig o berfformiad ymgeiswyr a geir trwy gymharu'r cymedrau. Nid yw cael cymedrau cyfartal o anghenraid yn golygu perfformiad cyfartal. Os oes gan gwestiynau uchafswm marciau gwahanol, dylid defnyddio'r ffactor hygyrchedd i gymharu perfformiad.

Sticky Note
Mae'r gwyriad safonol yn mesur gwasgariad y data o gwmpas y sgôr gymedrig. Po fwyaf yw'r gwyriad safonol, mwyaf gwasgaredig (neu lai cyson) yw perfformiadau'r ymgeiswyr am yr eitem honno. Mae cynnydd yn y gwyriad safonol yn tueddu i fod yn arwydd o amrywiaeth gynyddol o blith ymgeiswyr, neu o bapur sy'n gwahaniaethu fwy, gan fod y marciau'n fwy gwasgaredig o gwmpas y canol. Mewn gwrthgyferbyniad, byddai gostyngiad yn y gwyriad safonol yn awgrymu bod mwy o unffurfiaeth ymhlith yr ymgeiswyr, neu bod llai o wahaniaethu ar y papur, gan fod marciau'r ymgeiswyr wedi'u clystyru fwy o gwmpas y canol.

Sticky Note
Uchafswm y marciau ar gyfer cwestiwn arbennig.

Sticky Note
Mae ffactor hygyrchedd eitem yn mynegi'r marc cymedrig fel canran o'r uchafswm marciau (Uchaf. Marciau) ac yn fesur o hygyrchedd yr eitem. Os yw'r marc cymedrig a enillir gan yr ymgeiswyr yn agos at yr uchafswm marciau, bydd y ffactor hygyrchedd yn agos at 100 y cant a'r eitem yn cael ei hystyried yn hygyrch iawn. Fodd bynnag, os yw'r marc cymedrig yn isel o'i gymharu ag uchafswm y sgôr, bydd y ffactor hygyrchedd yn fychan a'r eitem yn cael ei hystyried yn llai hygyrch i'r ymgeiswyr.

Sticky Note
Mae'r tabl, i bob eitem, yn dangos nifer (N) a chanran yr ymgeiswyr wnaeth roi cynnig ar y cwestiwn. Wrth gymharu eitemau ar y mesur hwn mae'n bwysig ystyried trefn ymddangos yr eitemau ar y papur. Os oes cyfanswm amser cyfyngedig i'r papur, mae'n bosibl na fydd gan rai ymgeiswyr ddigon o amser i gwblhau'r papur. Gall hyn olygu, yn ôl y mesur hwn, fod gan yr eitemau hynny sydd ar ddiwedd y papur ffigur datchwyddedig. Os nad ystyrir bod yr amser a ddyrannwyd am y papur yn ffactor arwyddocaol, gall canran isel olygu bod problemau hygyrchedd. Pan fydd ymgeiswyr yn cael dewis cwestiwn mae'r ystadegau'n dangos blaenoriaethau'r ymgeiswyr, ond dylanwad y polisi addysgu yn y ganolfan hefyd.

ADRAN A – GWERTHFAWROGI LLENYDDIAETH

1. Darllenwch yn ofalus y darn isod sy’n sôn am ddau frawd o Gwm Llawenog sydd wedi dewis 
llwybrau bywyd gwahanol; y naill yn ffermio gyda’i ewythr Richard Lloyd ym Mlaencwm a’r llall 
wedi ymuno â’r fyddin. Yna atebwch y cwestiwn a ganlyn.

Ysgrifennwch draethawd yn dadansoddi cynnwys ac arddull y darn.

Wrth ddadansoddi, dylech gofio:
 • defnyddio termau beirniadaeth lenyddol a dyfyniadau
 • cyfeirio at weithiau llenyddol eraill yr ydych yn gyfarwydd â nhw sydd yn ymdrin â 

thema neu themâu tebyg gan drafod a yw’r ymdriniaeth yn debyg neu’n wahanol.

 (Gallwch gyfeirio at weithiau Cymraeg perthnasol a ddarllenwyd neu a welwyd yn ogystal â 
thestunau a astudiwyd gennych.) [60]

 Gwyn
Edrych lle rhoeson nhw ei ŵyn roedd Gwyn; i wneud yn siŵr nad oedden nhw wedi eu 

cymysgu â rhai neb arall. Ond roedd Gwyn wedi dod i’r sêl â mwy na gwerthu ŵyn ar ei feddwl. 
Roedd y refferendwm fis Mawrth nesaf, y refferendwm ar Ddatganoli ac roedd ganddo lond 
poced o daflenni’r ymgyrch ‘Ie’ i’w dosbarthu. 

Ei amcan heddiw oedd siarad ac, os gallai, ennill cefnogaeth un neu ddau dylanwadol. 
Gwelodd Armon Morris yn pwyso dros giât un o’r corlannau. Lle da i ddechrau. Daeth Gwyn 
yn ymwybodol o bresenoldeb trydydd un yng nghylch eu sgwrs, un a safai’n ymwthiol o agos. 
Trodd gydag Armon i edrych arno. O dan big seimllyd y cap stabal fe lechai pâr o lygaid tywyll 
sbeitlyd.

Roedd Gwyn yn ei led-nabod o; tenant Cyrn y Bwch, un o ffermydd stad Brogyntyn.
“Oes gen ti leaflet?”
“Taflen ‘Ie dros Gymru’ dech chi’n feddwl?”
“Ie.”
Estynnodd Gwyn i’w boced. Beth oedd gan hwn ar ei feddwl? Roedd bloesgni yn yr wyneb 

tenau, a’r llaw a gipiodd y daflen yn debyg i grafanc cranc.
Camodd y cipiwr yn ei ôl oddi wrth Gwyn ac Armon Morris i edrych ar y daflen. Ond 

ddarllenodd mohoni. Yn hytrach, fe’i daliodd o’i flaen a’i hystumio i’r chwith ac i’r dde, a’i wyneb 
yn yr un modd – fel wyneb cloc tegan – ei lygaid fel soseri a’i geg fel ceg clown wynepwyn. 
Yna newidiodd ei wedd. Culhaodd y llygaid, ac ystumiwyd y rhychau cras yn rhychau casineb. 
Gwasgodd y daflen yn lwmpyn crwn a throi ei gefn at Gwyn gan blygu ymlaen ar yr un pryd. 
Roedd Gwyn yn ddig.

“Rhag dy g’wilydd,” chwyrnodd. “Y diawl budur.”
“Na, cer di i’r diawl, y Welsh Nash,” meddai’r llall. “Dw i gystal Cymro â chdi bob tamed, a 

dwi na neb call arall isio dim o dy blydi devolution.”
Erbyn hyn roedd wynebau’r ddau fodfeddi oddi wrth ei gilydd a thorf wedi dechrau hel o’u 

cwmpas. Cododd cranc Brogyntyn ddwrn a’i bwnio i gyfeiriad gên Gwyn. Rhwystrodd Gwyn 
yr ergyd â’i fraich chwith a pharatoi ergyd ei hun â’i dde. Tynnwyd ei ddwrn yn ôl a gafaelodd 
breichiau cryfion ynddo a’i symud o gyrraedd y llall. Roedd Gwyn yn dal i fod yng ngafael y 
breichiau cryfion pan ddaeth Armon Morris i’w olwg.

“Wyt ti’n iawn ’ŵan? ’Di callio rhywfaint?”
Nodiodd Gwyn ac fe laciodd y gafael arno.
“Gair i gall: mi ’se’n syniad da, fel ma pethe, i ti fynd o ’ma. Mae ’na lot o’i ochor o yma a dim 

llawer o d’ochor di.”
Ddiwedd y prynhawn, wedi iddo nôl ei bres o swyddfa’r arwerthwr – a gadael swp o daflenni 

efo’r clerc – roedd Gwyn ar ei ffordd adre yn y car. Roedd Armon Morris wedi gwneud yn siŵr 
na châi gam ac roedd y pris a gafodd am ei ŵyn yn un da.

Wrth iddo ddringo o’r car daeth Richard Lloyd, ei ewythr, o’r *côr, wedi gorffen y bwydo nos.
“Gest ti ddiwrnod da?” gofynnodd yn serchog.

*côr – lle i fwydo anifeiliaid fferm.

ⓗ WJEC CBAC Cyf.

Ystyriodd Gwyn am eiliad a chyfeirio ei feddwl at bris yr ŵyn.
“Do,” meddai, heb ymhelaethu. Synhwyrodd Richard Lloyd ei anniddigrwydd.
“Beth ddigwyddodd?”
Y tu ôl i Gwyn roedd yr haul yn machlud ac wrth iddo ddweud yr hanes fe ddechreuodd 

y cysgodion ymledu, a chynyddu. Sylwodd Richard Lloyd fel yr oedden nhw’n araf ddwysáu. 
Gwyliodd eu tywyllwch yn dringo mynwes Gwyn at, ac am ei wddf a thros ei wyneb, ac i’w 
lygaid. A theimlodd drosto.

Gafaelodd yn ysgwyddau Gwyn ac edrych i wyneb cysgodlun y dyn ifanc.
“Tro rownd,” meddai.
“Weli di?”
 Welai Gwyn ddim ond gweddillion machlud.
“Ond nid dim ond machlud sy ’na’n fan’cw, naci? Be weli di’r ochr yma iddo?”
Ym mhen ucha’r cwm, yn ymestyn o un ochr iddo i’r llall, roedd amlinell Bwlch Maengwynedd. 

Crymai o flaen dyfnder dulas y nos fel wal argae. Ac ar bob ochr iddo, fel tyrau cynnal, safai 
anferthedd Cader Berwyn a Chader Bronwen.

“Faint o ddydd a nos wyt ti’n meddwl mae’r rheina wedi’u gweld?”
Clebrai meddyliau Gwyn yn ddryslyd o gwmpas cwestiwn yr hen ddyn. Yna gwelodd. Fel y 

safai’r mynyddoedd yn erbyn y tywyllwch. Roedd mor amlwg.
Aeth Richard Lloyd yn ei flaen. “Den ni’r Cymry di bod yma ers cyn hanes.’Den ni’n dallt y 

mynyddoedd. A ma’n nhw’n dallt ni.”

Owain
Roedd Owain yn ôl ym marics Henffordd yn wynebu diwedd ei yrfa yn y fyddin. Roedd 

wedi treulio’r noson ar ei ben ei hun ac erbyn y bore ’ma roedd ei feddwl fel trombôn, a surni 
crebachlyd yn cnoi ei gymalau ac yn crino ei gyhyrau.

Ysgydwodd ei hun. Ni allai orwedd fan hyn a gwneud dim ond disgwyl ei ddiwedd. Roedd yn 
rhaid iddo wneud rhywbeth, a hwnnw’n wneud corfforol, rhywbeth a gadwai ei feddwl ar waith. 
Doedd y *Bannau ond rhyw bymtheng milltir i ffwrdd. Fe fachai fap a chwmpawd, rhoi ychydig o 
fwyd a chwpwl o boteli dŵr mewn rycsac. A rhedeg yno.

Awr yn ddiweddarach roedd wedi gadael y gwersyll. Rhedai’n rhwydd ond ddim yn galed. 
Roedd surni ei waed yn dechrau cilio ac yn raddol roedd ei nerth yn dychwelyd. Ymhen hanner 
awr roedd yn dyrnu ei draed i’r ffordd a’i chwys yn oeri yn llif awel ei gyflymdra. Gwelai’r mynydd 
yn dod yn nes. Nid y *Berwyn mohono ond roedd yna rug a rhedyn, brwyn a chriafol ar y 
Bannau hefyd. Ac roedden nhw’n dod yn nes, a’u harogl ar y gwynt. Rhedodd yn galetach. Fel 
petai’n dianc adre.

O’i flaen, o’r golwg, fe glywai nant ac am honno yr anelodd ei gamau. Fe gâi Owain lonydd 
fan hyn. Tynnodd ei rycsac, eisteddodd ac estyn diod a mynd i’r afael â’i feddyliau. Edrychodd 
o’i gwmpas. Ar y nant a’r creigiau a’r mynydd. Ac yna ar yr awyr glytiog o las a chymylau uwch 
ei ben. Heibio i’r cymylau, a’r hyn a lasai’r awyr y tu hwnt iddyn nhw, roedd gwacter mawr 
y bydysawd. A’r sêr. A’r galaethau. A’r galaethau o alaethau, a’r rheiny’n ddirifedi ac efallai’n 
ddiddiwedd. Ynghanol hynny i gyd roedd y byd yn fach, yn llai na’r brycheuyn lleiaf o lwch. Ac 
roedd dyn yn ddim. Ond nid y math o ddim yr oedd y dyn cyffredin, y dyn bach yn y bydysawd 
dynol.

Glaniodd aderyn bach streipiog du a gwyn ar ymyl y dŵr ac edrych ar Owain, gan godi a 
gostwng ei gynffon hirfain fel petai’n cyfarch y dyn ar y dorlan. Doedd Owain ddim wedi gweld 
sigl-di-gwt ers iddo adael Blaencwm, ac wrth syllu ar yr aderyn bach bywiog a’i lygaid duon 
gloyw fe ddaeth pwl o hiraeth drosto.

Fyddai hi ddim yn ddiwedd y byd cael mynd yn ôl i Gwm Llawenog, a chael yno’r un cyfle i 
fyw ag oedd gan hwn.

Ond... 
Y fyddin oedd ei gartref bellach ac roedd yn dychryn wrth feddwl am ei gadael. Roedd y 

ffaith iddo gael ei ddiarddel yn gorwedd fel dŵr carthffos yng ngwaelod ei fol.

*Bannau; Berwyn - mynyddoedd yng Nghymru

Detholiad o Dim
Dafydd Chilton
Y Lolfa

ⓗ WJEC CBAC Cyf. Trosodd.















Sticky Note
Gwelir adnabyddiaeth yr ymgeisydd o’r cymeriadau yn syth, a noda fod y cyfeiriad at yr ‘un’ yn cynrychioli’r rhwystredigaeth ac ‘am darfu ar gynlluniau Gwyn’'.

Sticky Note
Mae rhinwedd wrth ddyfynnu i bwrpas ac yma, cyfeirir at rannau byr, penodol o’r darn er mwyn cyflwyno tystiolaeth a chyfleu bwriadau Gwyn yn y sêl.

Sticky Note
Arfer dda a welir yma yw arddangos dealltwriaeth gadarn o’r testun, drwy ymdrin â’r themâu. Wrth ddadansoddi bwriadau Gwyn yn y sêl, aiff yr ymgeisydd o dan groen y thema gobaith.

Sticky Note
Crynhoi pwrpasol gan gydio wrth un o’r themâu, sef rhwystredigaeth. 



Sticky Note
Llwydda’r ymgeisydd i ddewis a dethol yn ofalus nodweddion arddull penodol i’w trafod, gan sicrhau digon o amrywiaeth a defnydd cywir o dermau gwerthfawrogi. Yma, cychwynnir ar gyfres o nodweddion gan ddadansoddi delwedd y cranc i ddechrau, er mwyn deall bwriad yr awdur a’i neges. Gwêl debygrwydd yn nefnydd awduron o ddelweddau i bortreadu cymeriadau e.e. Jac a Sam Fish yn Martha Jac a Sianco.

Sticky Note
Dengys yr ymgeisydd hwn y gallu i groesgyfeirio’n gynnil a phwrpasol at destunau eraill, wrth drafod y darn. Yma, cyfeirir at ddefnydd awduron o eirfa Saesneg i bwrpas. 



Sticky Note
Gwelir cynildeb yr ymgeisydd yma wrth ddehongli geiriau Amron Morris, sy’n torri ar ddelfryd Gwyn ‘mi ‘se’n syniad da, fel ma pethe, i ti fynd o ‘ma.’ Wrth i’r awdur ddatgan yn gynnil nad oes llawer o gefnogaeth i Gwyn yn y sêl, mae’r ymgeisydd hefyd yn mentro awgrymu mai darlunio’r cyfnod a wna’r awdur. 

Sticky Note
Defnyddir termau gramadeg yn hyderus wrth ddadansoddi’r sefyllfa.



Sticky Note
Cydio wrth ddwy thema a wneir eto wrth ddadansoddi cymeriad Owain, sef ofn a hiraeth; gan groesgyfeirio’n briodol at y nofel ‘O Tyn y Gorchudd’' Angharad Price.

Sticky Note
Wrth ddadansoddi sylwadau Richard Lloyd a’i ffydd, llwyddir i groesgyfeirio at ddau destun perthnasol sydd ynghlwm â’r thema bro.

Sticky Note
Llwyddodd yr ymgeisydd i ddadansoddi’r berthynas rhwng Gwyn a’i ewythr Richard Lloyd, gan bwysleisio adnabyddiaeth gref y naill o’r llall. Gwêl yn glir yr hyn sydd ymhlyg yn y testun. Defnyddir y machlud yn symbolaidd i gyfleu cyfoeth o syniadau’r awdur, gan arwain yr ymgeisydd i gyfleu anobaith yn dilyn diflastod y dydd. Dyma ddadansoddi deallus sy’n arwain yr ymgeisydd i ddeall bwriadau’r awdur.



Sticky Note
Awgrymir bod defnydd symbolaidd i’r aderyn sy’n gwrthgyferbynnu â chaethiwed Owain.

Sticky Note
Llwydda’r ymgeisydd hefyd i gydio’n briodol wrth y gerdd ‘Dychwelyd’ sydd ar fanyleb CY3, wrth ddadansoddi sylwadau Owain a’r ymdeimlad ei fod yn gyflawn unwaith eto yng nghanol byd natur.



Sticky Note
Sylwadau cyffredinol: 
Mae’r ymdriniaeth o’r testun yn ddeallus ac yn ystyrlon. Ceir yma gydbwysedd wrth ddadansoddi'r ddau gymeriad. Wrth ddehongli’r themâu sy’n rhoi strwythur pendant i’r traethawd, gwelir gallu’r ymgeisydd i ddarganfod y teimlad sydd tu ôl i’r darn. Ceir amrywiaeth o ran synoptig sy’n cynnwys testunau tu hwnt i’r fanyleb, ond mae’r llinyn cyswllt bob amser yn gryf. Y rhinwedd yma yw dewis a dethol elfennau perthnasol gan gydio mewn amrywiol themâu ac agweddau. Mae’r traethawd yn cynnwys yr amrywiol agweddau sydd eu hangen wrth drafod - crynhoi, dadansoddi a dyfynnu. Mae llif y mynegiant yn cyfrannu at gynllun pendant y traethawd a cheir trefn ar y syniadau. Collir y cyfle i gyfeirio at y ffaith bod Gwyn wedi’i ddiarddel o’r fyddin.

AA2 - 36
AA3 - 19











Sticky Note
Ceir adnabyddiaeth dda o gymeriad Gwyn a’i fwriadau ynghyd â thenant  Cyrn y Bwch, â’r sylwadau manwl ar effeithiolrwydd y nodweddion arddull yn cyfleu’r cymeriad i’r dim a’r berthynas rhyngddynt.

Sticky Note
Arweinia hyn yn naturiol at y thema unigrwydd. 

Sticky Note
Er nad oes paragraff agoriadol fel y cyfryw yn cyflwyno’r testun, mae’r ddau baragraff cyntaf yn cyflwyno sefyllfaoedd y brodyr yn glir ac yn cymharu amgylchiadau’r ddau yn gynnil. Down yn ymwybodol o ddaliadau gwleidyddol y naill, a siom y llall. Braf gweld yr ymgeisydd yn fentrus wrth gyfeirio at y syniad o ‘wahaniaethu.’ 



Sticky Note
Mae gafael yr ymgeisydd ar dermau beirniadaeth lenyddol a thermau gramadeg yn gadarn ac fe’u defnyddir yn ystyrlon – cyflythrennu, synhwyrau, cymariaethau, trosiad, berf.

Sticky Note
Wrth ddadansoddi cymeriad Owain, crynhoir rhai elfennau arwyddocaol megis ei ddyfalbarhad, ei awydd am ryddid, ei ddihangfa a’i hiraeth.

Sticky Note
Gwelir yn amlwg erbyn hyn mai strwythur y traethawd yw trafod y darn yn ei gyfanrwydd, gan gymharu amgylchiadau’r ddau frawd law yn llaw. 

Sticky Note
Llwydda’r ymgeisydd i gydio wrth themâu o’r cychwyn cyntaf ac erbyn hyn, mae’r cyfeiriad at y thema perthyn yn cyfleu’r ymdeimlad o gymdeithas cefn gwlad a chymherir yn briodol gyda theimladau Rebecca Jones yn O Tyn y Gorchudd.



Sticky Note
Wrth nodi bod Owain yn myfyrio ac yn cwestiynu pwrpas ac ystyr bywyd, ceir enghraifft o linyn cyswllt synoptaidd cryf wrth gyfeirio at y gerdd Dychwelyd, a llwydda’r ymgeisydd i nodi’r hyn sy’n gyffredin yn y ddau ddarn. 



Sticky Note
Sylwadau cyffredinol:
Ceir treiddgarwch o ran sylwadau a chymharu pwrpasol rhwng amgylchiadau’r ddau frawd gan ddwyn y themâu i sylw. Caiff arddull sylw cyson, sy’n gryfder, ond sydd hefyd yn ychwanegu at ddealltwriaeth yr ymgeisydd o’r testun. Croesgyfeirir yn ddeallus. I godi’r safon, gellid cyfeirio fwyfwy at rai agweddau megis symbol yr aderyn, y ffaith i Owain gael ei ddiarddel, gan ddadansoddi ymhellach y gyffelybiaeth olaf. Byddai mwy o groesgyfeirio wedi cyfoethogi’r ymdriniaeth. Eto, mae strwythur y traethawd i’w ganmol yn fawr, sef cydio wrth amrywiol agweddau neu themâu wrth drafod y brodyr law yn llaw.

AA2 - 34
AA3 - 18

Sticky Note
Mae’r paragraff clo yn briodol ac yn nodi bod gan y ddau frawd nodwedd gyffredin, er gwaethaf eu bod wedi dewis llwybrau bywyd gwahanol.

Sticky Note
Amlygir dealltwriaeth gynnil o’r ddelwedd drosiadol ramantaidd sy’n cyfleu’r mynyddoedd, fel y dywed yr ymgeisydd yn cynnal a magu’r ffermwyr. Mae croesgyfeirio â cherdd Preseli Waldo Williams yn cryfhau’r ddealltwriaeth o gysyniad y testun.













Sticky Note
Buan y gwelir gallu’r ymgeisydd i blethu dyfyniadau a thechnegau arddull wrth ddadansoddi. Mae yma afael dda ar dermau gwerthfawrogi.

Sticky Note
Gwelir dealltwriaeth yr ymgeisydd o fwriadau Gwyn yn y sêl a chyfeirir yn briodol at frawddeg fer sy’n cyfleu hynny. 

Sticky Note
Ceir agoriad digon trefnus yn cyfeirio’n briodol at themâu.



Sticky Note
Dengys yma ddealltwriaeth yr ymgeisydd o ddelwedd y ‘cysgodion yn ymledu’  i gyfleu ‘diwrnod tywyll’  Gwyn yn y sêl. Collwyd cyfle, fodd bynnag  i ymhelaethu.



Sticky Note
Mae cydio wrth y thema natur eto’n gwbl briodol wrth ddyfynnu sylwadau athronyddol Richard Lloyd, gan wneud i Gwyn ‘edrych tu hwnt i bethau mewn bywyd’. Awgrymir y thema Cymreictod, ond unwaith eto gellid manylu wrth gyfeirio at gadernid y mynyddoedd, grym Natur a pharhad a goroesiad cenedl. Dyma enghraifft o’r duedd ymhlith ymgeiswyr i symud  i groesgyfeirio’n rhy sydyn, cyn cael cyfle i ddatblygu sylwadau.



Sticky Note
Llwyddir i gyfeirio yma at y sigl-di-gwt sy’n cydio wrth y thema hiraeth, sef hiraeth Owain am Gwm Llawenog; eto amlygir dealltwriaeth yr ymgeisydd mai’r fyddin oedd ei gartref. Nid yw’n crybwyll, fodd bynnag, fod Owain wedi’i ddiarddel.

Sticky Note
Cyflëir sefyllfa Owain yn glir a’i fwriad yntau i redeg tua’r Bannau fel petai’n chwilio am ryddid. Ceir ymwybyddiaeth o frawddegu crefftus yr awdur yma i gyfleu tensiwn.



Sticky Note
Sylwadau Cyffredinol: 
Ansawdd gradd C gadarn sydd i’r ymdriniaeth yn gyffredinol. Ceir ymdriniaeth gytbwys o’r ddau gymeriad a deallir eu bwriadau. Crynhoir ffeithiau perthnasol yn effeithiol a cheir ymdrech dda iawn ar y radd hon i gyfeirio at themâu a rhai nodweddion arddull. Er nad yw pob cyfeiriad synoptig yn argyhoeddi cystal, ar y cyfan, ceir ymdrech i groesgyfeirio’n synhwyrol rhwng gwahanol destunau, er gwaetha peth dryswch wrth nodi awduron. I godi’r safon byddai angen mwy o fanylder wrth ddehongli rhai agweddau, megis cwestiwn athronyddol Richard Lloyd, gwacter mawr y bydysawd, gan fanylu ymhellach wrth ymdrin â’r cysyniadau. Fel nodwyd, ceir tuedd ar brydiau i symud i groesgyfeirio’n rhy sydyn ar draul trafod y testun ei hun a datblygu sylwadau.

CYMRAEG IAITH GYNTAF 
 


CYNLLUN MARCIO CY6  
 


Haf 2014 
 


Adran A – Gwerthfawrogi Rhyddiaith - 60marc  
 


 Gwyn mewn sêl anifeiliaid gyda’r bwriad o ganfasio dros Ddatganoli.  
 


 Dechrau chwilio am wynebau cyfarwydd a gweld Armon Morris yn pwyso dros giât un o’r 
corlannau. Tenant Cyrn y Bwch, un o ffermydd stad Brogyntyn yn ymuno â’r ddau ac yn 
dechrau corddi’r dyfroedd a gofyn am daflen.  


 


 Portread cynnil o’r tenant; ei osgo a’i ystum awgrymog yn cyfleu ei gymeriad. Defnyddio 
ansoddeiriau ‘tywyll’, ‘sbeitlyd’ i ddisgrifio’i lygaid. 


 


 Tyndra rhwng y ddau yn arwain at wrthdaro ffyrnig. Caiff Gwyn ei fygwth a’i gyhuddo o 
fod yn ‘Welsh Nash’. Nifer o ddelweddau cynnil a berfau yn rhoi cyfle i ddisgrifio 
gwedd ac osgo’r tenant yn fanwl, defnyddio gwahanol ferfau, cyferbynnu effeithiol, e.e. 
‘ei lygaid fel soseri ... Culhaodd y llygaid, ac ystumiwyd y rhychau cras yn rhychau 
casineb.’ Ieithwedd y ddau yn gwneud defnydd cwbl realisitig o regfeydd, e.e. ‘diawl’, 
gair Saesneg ‘devolution’. 


 


 Gwyn yn dysgu ei wers ac Armon Morris yn awgrymu wrtho i adael y sêl; tybiai nad oedd 
llawer o gefnogwyr Datganoli yn bresennol y diwrnod hwnnw. Cynildeb o ran y dweud.   


 


 Gwyn yn dychwelyd ddiwedd y prynhawn i nôl ei enillion cyn gyrru adre. Ei gyfaill Armon 
Morris wedi gwneud yn siŵr ei fod wedi cael pris da am ei ŵyn. 


 


 Ei ewythr Richard Lloyd yn ei gyfarch, yn holi am ei helyntion ond yn ddigon craff i 
synhwyro’i anniddigrwydd.  


 


 Yr haul yn machlud a’r cysgodion yn ymledu. Cynildeb awgrymog o ran y dweud yn 
cyfleu anobaith Gwyn ynglŷn â’r sefyllfa wleidyddol, e.e.’ … fe ddechreuodd y cysgodion 
ymledu, a chynyddu. Sylwodd Richard Lloyd fel yr oedden nhw’n araf ddwysáu. 
Gwyliodd eu tywyllwch yn dringo mynwes Gwyn at, ac am ei wddf a thros ei wyneb, ac 
i’w lygaid. A theimlodd drosto.’ 
 


 Richard Lloyd yn athronyddu’n drosiadol yng nghwmni Gwyn gan ddelweddu’n 
effeithiol drwy gyfeirio at gadernid y mynyddoedd a grym Natur sy’n anferthol fwy na 
dyn. Cwestiwn arwyddocaol, e.e. ’Faint o ddydd a nos wyt ti’n meddwl mae’r rheina 
wedi’u gweld?’’  

 Sgwrs fer Richard Lloyd a Gwyn yn cyfleu perthynas a dealltwriaeth. Cwestiwn olaf 
Richard Lloyd yn cyfeirio at ein goroesiad ni fel cenedl. 
 


 Owain ym marics Henffordd yn wynebu diwedd ei yrfa yn y fyddin. Awgrym cynnil fod 
rhywbeth o’i le. 
 


 Penderfynu gwneud rhywbeth, gadael y gwersyll a rhedeg dros y Bannau. Brawddegu 
crefftus yn cyflymu’r tempo wrth iddo redeg gan ryddhau ei hun o’i rwystredigaeth. 
 


 Golygfa ddarluniadol gynnil: cyrraedd nant a chael saib i feddwl. Edrych ar natur o’i 
gwmpas a dechrau athronyddu am wacter mawr y bydysawd a dinodedd dyn. 
Adlewyrchir ei gyflwr meddwl a cheir datganiad arwyddocaol: ‘Ynghanol hynny i gyd 
roedd y byd yn fach, yn llai na brycheuyn lleiaf o lwch. Ac roedd dyn yn ddim. Ond nid y 
math o ddim yr oedd y dyn cyffredin, y dyn bach yn y bydysawd dynol’. 


 


 Owain yn gweld aderyn bach streipiog du a gwyn yn glanio wrth ei ymyl. Teimlo hiraeth 
gan nad oedd wedi gweld aderyn cyffelyb ers gadael Blaencwm. 
Uniaethu â rhyddid yr aderyn gan wybod na fyddai’n ddiwedd y byd dychwelyd i Gwm 
Llawenog ond yn cyfleu’n glir mai'r fyddin oedd ei gartref er ei fod wedi’i ddiarddel. Cloi 
drwy gyfeirio at ei ‘ddiarddel’. 
 


 Ceir cipolwg ar amgylchiadau dau frawd o Gwm Llawenog yn y trydydd person. Ceir 
gwrthdaro ar sawl lefel – gwrthdaro corfforol, gwrthdaro mewnol yn ogystal â’r 
rhwystrau sydd yn wynebu’r ddau; rhwystrau Owain o gael ei ddiarddel o’r fyddin a 
rhwystrau a oedd yn wynebu Gwyn fel Cymro. 


 
 
Synoptig 
 
Gellir cydio mewn nifer o themâu megis: 
 


 Cenedlaetholdeb Cymreig / Gwleidyddiaeth 


 Byddin  


 Natur ddynol 


 Llwybrau bywyd gwahanol dau frawd 


 Yr hyn yw Dyn 


 Gwrthdaro 

Gradd AA2 AA2 - ystod 


y marciau 
(40) 


AA3 AA3 - ystod y 
marciau (20) 


A  crynhoi ffeithiau cymhleth a pherthnasol, eu cymhwyso a'u 
cyflwyno'n strwythuredig 


 arddangos dealltwriaeth gadarn a threiddgar o'r cysyniadau 
 dadansoddi a dehongli'n dreiddgar  
 datblygu ac ehangu ar syniadau'n drefnus a chydlynus 
 cyflwyno tystiolaeth drwy gyfeirio at rannau penodol o'r testun a 


defnyddio dyfyniadau'n effeithiol 
 dadansoddi arddull a ffurf/mesur yn dreiddgar 
 defnyddio termau gwerthfawrogi llenyddiaeth yn ddeallus 
 croesgyfeirio'n ddeallus rhwng amrywiol destunau wrth ymdrin â 


gwahanol agweddau ar y thema/themâu a thechnegau arddull 


32-40 
 
 
 


(Synoptig 
8-10) 


 mynegi syniadau a dadleuon cymhleth yn rymus, 
yn glir a chroyw 


 rhoi sylw manwl i gywair, ffurf a chynulleidfa drwy 
amrywio'r arddull yn sensitif 


 saernïo'r gwaith yn fwriadus er mwyn cyfleu 
cymhlethdod ac amlochredd y pwnc 


 arddangos cyfoeth o adnoddau iaith 
 meistrolaeth drylwyr ar ramadeg a chystrawen 


16-20 


B  crynhoi ffeithiau perthnasol yn effeithiol, eu cymhwyso a'u 
cyflwyno'n gydlynus 


 arddangos dealltwriaeth sicr o'r cysyniadau 
 dadansoddi a dehongli'n dda  
 datblygu ac ehangu ar syniadau'n drefnus 
 cyfeirio at rannau perthnasol o'r testun a defnyddio dyfyniadau 


yn addas a phwrpasol 
 dadansoddi arddull a ffurf/mesur yn addas a phwrpasol 
 defnyddio termau gwerthfawrogi llenyddiaeth yn effeithiol 
 croesgyfeirio effeithiol rhwng amrywiol destunau wrth ymdrin â 


gwahanol agweddau ar y thema/themâu a thechnegau arddull 


26-31 
 
 


(Synoptig- 
7) 


 mynegi syniadau a dadleuon cymhleth yn glir a 
chroyw 


 rhoi sylw manwl i gywair, ffurf a chynulleidfa drwy 
amrywio'r arddull 


 saernïo'r gwaith yn ofalus er mwyn cyfleu 
cymhlethdod y pwnc 


 arddangos adnoddau iaith da 
 arddangos gafael sicr a chywir ar ramadeg a 


chystrawen 


13-15 


C  crynhoi'r ffeithiau perthnasol yn effeithiol a'u cyflwyno'n gywir 
 arddangos dealltwriaeth dda o'r cysyniadau  
 dadansoddi ac ymresymu'n foddhaol 
 datblygu ac ehangu ar y prif syniadau'n drefnus 
 cyfeirio weithiau at rannau perthnasol o'r testun a defnyddio 


dyfyniadau addas  
 dadansoddi arddull a ffurf/mesur yn foddhaol 
 defnyddio termau gwerthfawrogi llenyddiaeth yn gyson 
 croesgyfeirio'n synhwyrol rhwng gwahanol destunau wrth ymdrin 


â gwahanol agweddau ar y thema/themâu a rhai technegau 
arddull  


20-25 
 
 


(Synoptig 
5-6) 


 mynegi syniadau a dadleuon lled gymhleth yn glir 
 rhoi sylw boddhaol i gywair, ffurf a chynulleidfa 


drwy amrywio'r arddull 
 cynllunio'r gwaith yn ofalus er mwyn cyfleu 


gwahanol agweddau ar y pwnc 
 arddangos amrywiaeth o adnoddau iaith 
 gafael gadarn ar ramadeg a chystrawen 


10-12 

D  crynhoi rhai ffeithiau perthnasol a'u cyflwyno'n gywir 
 arddangos dealltwriaeth foddhaol o'r cysyniadau  
 dadansoddi ac ymresymu'n lled foddhaol 
 datblygu ac ehangu ar y prif syniadau 
 defnyddio ambell gyfeiriad penodol at y testun a defnyddio 


rhai dyfyniadau addas 
 trafod agweddau ar arddull a ffurf/mesur  
 defnyddio rhai termau gwerthfawrogi llenyddiaeth 
 ychydig o groesgyfeirio rhwng gwahanol destunau wrth 


ymdrin â gwahanol agweddau ar y thema/themâu ac ambell 
dechneg arddull 


14-19 
 
 


(Synoptig - 4) 


 defnyddio iaith yn briodol i fynegi syniadau a 
dadleuon 


 dangos ymwybyddiaeth o drefn, dilyniant a chywair 
wrth gyflwyno gwaith 


 arddangos peth amrywiaeth o adnoddau iaith 
 arddangos gafael foddhaol ar ramadeg a 


chystrawen 


7-9 


E  cyflwyno rhai ffeithiau perthnasol  
 arddangos dealltwriaeth o ambell gysyniad 
 ymresymu a chyfeirio at rai elfennau penodol  
 datblygu ac ehangu ar rai syniadau  
 defnyddio ambell gyfeiriad penodol at y testun ac ambell 


ddyfyniad  
 trafod rhai agweddau ar arddull a ffurf/mesur 
 defnyddio ambell derm gwerthfawrogi llenyddiaeth 
 creu ambell gymhariaeth rhwng gwahanol destunau 


8-13 
 
 


(Synoptig 
2-3) 


 defnyddio iaith i fynegi syniadau a dadleuon 
uniongyrchol yn glir ac yn effeithiol 


 dangos peth ymwybyddiaeth o drefn, dilyniant a 
chywair wrth gyflwyno gwaith 


 defnyddio ystod o eirfa a phatrymau addas 
 arddangos gafael resymol ar ramadeg a 


chystrawen 


4-6 


U  Mae'r ymgeiswyr hyn yn llwyddo i ddangos rhai o 
nodweddion cadarnhaol ymgeisydd gradd E ar adegau yn 
unig. 


0-7 
(Synoptig – 1) 


 Mae'r ymgeiswyr hyn yn llwyddo i ddangos rhai o 
nodweddion cadarnhaol ymgeisydd gradd E ar 
adegau yn unig. 


0-3 


 


*Wrth ddyfarnu marciau i AA3 sylwer bod angen ystyried y ddau/tri phwynt bwled cyntaf yn ogystal â'r ddau bwynt bwled olaf. Rhaid 
i'r marc iaith fod o fewn un radd i'r marc cynnwys. 
 
Rhoddir canllaw ar gyfer dyfarnu marciau am yr elfen synoptig o fewn amcan asesu - Ymateb i destun (AA2) mewn print italig yn y 
golofn farciau.   

